
សង្ខេប​ចក្ខុវិស័យ​ប្រទេសកម្ពុជា
សន្និសីទចក្ខុវិស័យប្រទេសកម្ពុជាឆ្នាំ២០២៣ លើកទី ១៥

ចក្ខុវិស័យប្រទេសកម្ពុជាឆ្នាំ

២០៣០ 
និងឆ្នាំបន្តបន្ទាប់ទៀត៖ ការកំណត់មាគ៌ាសម្រាប់វិបុលភាព
ប្រកប​ដោយ​ភាពធន់ និរន្តរភាព និងបរិយាបន្ន



កម្ពុជាមានចក្ខុវិស័យប្រែក្លាយជាប្រទេសមានចំណូលមធ្យមកម្រិតខ្ពស់នៅឆ្នាំ២០៣០ 
និងជាប្រទេសមានចំណូលខ្ពស់នៅឆ្នាំ២០៥០

ដើម្បីផ្លាស់ប្ដូរឋានៈកម្ពុជា ពីប្រទេសមានចំណូល​
មធ្យម​កម្រិតទាប (LMIC) ទៅជាប្រទេសមានចំណូល​
មធ្យម​កម្រិតខ្ពស់ (UMIC) ចំណូលសម្រាប់​ពលរដ្ឋ​
កម្ពុជា​​ម្នាក់ៗ (GNI per capita of current US$) ត្រូវ​
កើន​ឡើងពីកម្រិតបច្ចុប្បន្ន​ចំនួន ១.៧០០ដុល្លារ (ជា​
តួលេខ​ក្នុងឆ្នាំ២០២២) ទៅ​​យ៉ាង​​ហោច​ណាស់ចំនួន 
៤.០៤៦ដុល្លារ ក្នងុឆ្នា២ំ០៣០ (យោងតាមចំណាត់​ថ្នាក់​
របស់ធនាគារពិភពលោកឆ្នាំ២០២២១)។ មុន​ពេល​​មាន​
ការរាតត្បាតនៃជំងឺកូវីដ-១៩ អត្រាកំណើនសេដ្ឋកិច្ច​
ដ៏​គួរ​ឱ្យកត់សម្គាល់របស់ប្រទេសកម្ពុជា ក្នុងរយៈពេល​
ពីរ​​ទសវត្សរ៍កន្លងមកនេះ បានធ្វើឱ្យចក្ខុវិស័យសម្រាប់​
ឋានៈជា ប្រទេសមានចំណូលមធ្យមកម្រិតខ្ពស់នៅ
ឆ្នាំ២០៣០ ជាគោលដៅដែលអាចសម្រេចបាន។ ជា​
អកុសល សេដ្ឋកិច្ចកម្ពុជា ត្រូវរងផលប៉ះព​ា ល់​​យ៉ាង​

ធ្ងន់ធ្ងរ​ ដោយជំងឺរាតត្បាត  និងវិបត្តិ​សេដ្ឋកិច្ច​ ក្នុង​
តំបន់ និងពិភពលោកជាបន្តបន្ទាប់ ដែល​បណ្តាល​
ឱ្យ​​​​មាន​កំណើន​អតិផរណា និងអស្ថិរភាព​ភូមិសាស្ត្រ​
នយោបាយ។

មុននឹងការមកដល់នៃជំងឺរាតត្បាត ការធ្វើពិពិធកម្ម​
សេដ្ឋកិច្ចមានកម្រិតរបស់កម្ពុជា មិនបានធ្វើឱ្យប៉ះពាល់​
ខ្លាំងដល់សម្ទុះលឿននៃកំណើននោះទេ (សូម​មើល​
តួ​លេខ​​​ខាងក្រោម) ប៉ុន្តែ វាប៉ះពាល់ដល់ព្រំដែន​
បរិយាបន្ន​​ ទៅលើ អ្នកដែលចូលរួមចំណែកក្នុង​
កំណើន​នោះ។ នៅ​ចន្លោះ​ឆ្នាំ២០១០ និង២០១៩ 
ប្រទេស​​កម្ពុជា​​​​បាន​ឆ្លងកាត់បរិវត្តកម្មរចនាសម្ព័ន្ធ ដែល​ 
ពាក់​ព័ន្ធ​​នឹង​​​ការ​ធ្វើចំណាកស្រុក ពីជនបទទៅទីក្រុង 
ពីព្រោះ​​កម្លាំង​​​ពលកម្ម បានផ្លាស់ប្តូរពីរកសិកម្ម ទៅ​​ 
ឧស្សា​ហ​កម្ម និង​សេវាកម្មវិញ។ ទោះជាយ៉ាងនេះក្តី 

"រាជរដ្ឋាភិបាលប្រកាន់ខ្ជាប់ការប្តេជ្ញាចិត្តឥតងាករេ ក្នុងការសម្រេចឱ្យបាននូវការប្រែក្លាយជាប្រទេសមានចំណូល​មធ្យម​
កម្រិតខ្ពស់នៅឆ្នាំ២០៣០ និងជាប្រទេសមានចំណូលខ្ពស់នៅឆ្នាំ២០៥០។ […] កម្ពុជាចាំបាច់ត្រូវប្រកាន់យកស្មារតីនៃ 
'ការកែទម្រង់ជាប្រចាំ និងបុរេសកម្មជានិច្ច' ដោយព្យាយាមកសាងឱ្យបាននូវភាពធន់ និងលើកកម្ពស់ការធ្វើពិពិធកម្ម
សេដ្ឋកិច្ច។"

សុន្ទរកថារបស់ សម្ដេចមហាបវរធិបតី ហ៊ុន ម៉ាណែត នាយករដ្ឋមន្រ្តី នៃព្រះរាជាណាចក្រកម្ពុជា
ថ្លែងក្នុងពិធីបើកសន្និសីទចក្ខុវិស័យប្រទេសកម្ពុជាលើកទី១៥

សន្និសីទចក្ខុវិស័យប្រទេសកម្ពុជាប្រចាំឆ្នាំលើកទី១៥ ដែលបានប្រារព្ធធ្វើនៅថ្ងៃទី២៣ ខែវិច្ឆិកា ឆ្នាំ២០២៣ បាន
ទទួលការអញ្ជើញចូលរួមពីសម្នាក់អ្នកមានឥទ្ធិពលក្នុងការធ្វើសេចក្តីសម្រេចចិត្តចំនួន ៥០០នាក់ ពីរាជរដ្ឋាភិបាល 
វិស័យឯកជន ដៃគូអភិវឌ្ឍន៍ អង្គការ​សង្គមស៊ីវិល និងគ្រឹះស្ថានឧត្តមសិក្សាដើម្បីពិភាក្សាអំពីប្រធានបទសំខាន់ៗជុំវិញ
គោលនយោបាយ​អភិវឌ្ឍន៍​នៅប្រទេសកម្ពុជា។ សន្និសីទចក្ខុវិស័យឆ្នាំ២០២៣ នេះផ្អែកលើគម្រោងស្រាវជ្រាវកំពុង​បន្ត​
មួយ​របស់​វិទ្យាស្ថាន CDRI លើ​ប្រធានបទ "ចក្ខុវិស័យប្រទេសកម្ពុជាឆ្នាំ២០៣០៖ ការវាយតម្លៃលើគោលដៅចំណូល​
មធ្យម​កម្រិតខ្ពស់​របស់​​ប្រទេស​​​​កម្ពុជាសម្រាប់កំណើនប្រកបដោយភាពធន់ និរន្តរភាព និងបរិយាបន្ន"។ គម្រោង​
ស្រាវជ្រាវ​នេះ​ត្រូវបានធ្វើ​ឡើង​​​ដើម្បី​ឆ្លើយសំណួរសំខាន់ៗ ថាតើកម្ពុជានឹងសម្រេចចក្ខុវិស័យរបស់ខ្លួន ឬមិនសម្រេច  
នៅ​ពេល​ណា និងដោយ​របៀប​​ណា។ ការស្រាវជ្រាវ ក៏វិភាគអាទិភាពរយៈពេលខ្លី មធ្យម និងវែងរបស់កម្ពុជាសម្រាប់
ចក្ខុវិស័យឆ្នាំ២០៣០ និង​ឆ្នាំ​​បន្ត​បន្ទាប់​ទៀត។ សន្និសីទចក្ខុវិស័យឆ្នាំ២០២៣ បានផ្តោតសំខាន់ទៅលើការពិភាក្សា​
អំពី​បញ្ហា​ប្រឈមដែល​កំពុង​កើត​មាន​​​​ឡើង និងកំណត់ទិសដៅគោលនយោបាយ និងយុទ្ធសាស្ត្រដែលភាគីពាក់ព័ន្ធ
សំខាន់ៗ​ត្រូវយល់​ដឹង ដើម្បី​សម្រេច​ចក្ខុ​វិស័យ​របស់កម្ពុជាក្នុងការប្រែក្លាយជាប្រទេសមានចំណូលមធ្យមកម្រិត​ខ្ពស់។ 
សេចក្តី​សង្ខេប​ចក្ខុវិស័យ​នេះ​បង្ហាញបរិការណ៍គោលដែលបានពិភាក្សាក្នុងសន្និសីទពាក់ព័ន្ធទៅនឹងហានិភ័យ និង​
កាលានុវត្ត​ភាព​នៅចំពោះមុខ មុន​​ពេលយកចិត្តទុកដាក់ទៅលើ សកម្មភាពគោលនយោបាយបន្ទាន់នានាដែលចាំបាច់ 
ដើម្បី​ជំរុញប្រទេសកម្ពុជាឱ្យ​ឆាប់​​​បាន​​​សម្រេចចក្ខុវិស័យដែលជា​មហិច្ឆតារបស់ខ្លួន។

១	 ផ្អែកតាមធនាគារពិភពលោកនៅឆ្នាំ២០២២ សេដ្ឋកិច្ចដែលមានប្រាក់ចំណូលជាតិក្នុងមនុស្សម្នាក់ (GNI) ពី ១.០៣៦ដុល្លារ ទៅ ៤.០៤៥ដុល្លារ ត្រូវបាន​
ចាត់​ថ្នាក់​ជាប្រទេសមានចំណូលមធ្យមកម្រិតទាប និងសេដ្ឋកិច្ចដែលមាន GNI ពី ៤.០៤៦ដុល្លារ ទៅ ១២.៥៣៥ដុល្លារ ចាត់ជាប្រជាជាតិមានចំណូលមធ្យម​
កម្រិតខ្ពស់។



បរិវត្ត​កម្ម​រចនាសម្ព័ន្ធសេដ្ឋកិច្ចទាំងនេះ ប្រហែល​ជា​​​
ឈាន​​ដល់ដែនកំណត់ហើយ។ ការពឹង​ផ្អែក​​​​ទៅ​​​លើ​ការ​​​
បង្កើត​​ផលិតផល និងសេវាកម្ម​ដែល​មាន​តម្លៃ​បន្ថែម​​
ខ្ពស់​​លើ​វិស័យ​តែមួយចំនួន បាន​ជួយ​បង្កើន​ផលិត​ភាព​​​
បណ្ដោះអាសន្ន ដែលមិន​មាន​និរ​ន្តរ​ភាព​រយៈ​ពេល​​
វែង។ ដូច្នេះនាពេលអនាគត កំ​ណើន​​​សេដ្ឋកិច្ច​របស់​​
កម្ពុជា ត្រូវកើតចេញពីការធ្វើ​ព​ិ​ពិ​ធ​​កម្ម​​​ក្នុងរង្វង់​វិស័យ​
នានា ដែលតម្រូវឱ្យមានការផ្លាស់​ប្តូរ​​ទៅការផលិត និង​
សេវាកម្ម​ ដែលផ្តល់តម្លៃបន្ថែម​ខ្ពស់​​លើ​គ្រប់​វិស័យ។ 
ជា​​ញឹក​ញាប់ ការធ្វើពិពិធកម្មប្រភេទនេះ ត្រូវ​​បាន​
ហៅ​ថា ជាការផ្លាស់ប្តូរ​ខ្សែចង្វាក់តម្លៃ។ នៅក្នុង​វិស័យ​​
កម្មន្ដសាល ការផ្លាស់ប្តូរខ្សែចង្វាក់តម្លៃ តម្រូវឱ្យ​មាន​
ការចូលរួមកាន់តែច្រើននៅក្នុង ខ្សែចង្វាក់ផ្គត់ផ្គង់​
ពិភពលោក ដែលកម្ពុជាបានចាប់ផ្ដើមធ្វើរួចមក
ហើយ ប៉ុន្តែ​ត្រូវចូលរួមឱ្យបានកាន់តែខ្លាំងថែមទៀត។  
បរិវត្ត​កម្ម​រចនា​សម្ព័ន្ធប្រភេទថ្មីនេះ នឹងតម្រូវ​ឱ្យ​​មាន​​
ដំណោះ​​ស្រាយ​​​ ចំពោះឧបសគ្គ​ទាក់​ទង​នឹង​មូលធន​
មនុស្ស ថ្លៃ​ដើម​​​​​អាជីវកម្ម ព្រម​ទាំង​គុណភាព​ស្ថាប័ន និង​
អភិបាល​កិច្ច។

ថ្មីៗនេះ វិទ្យាស្ថាន CDRI បានធ្វើសិក្ខាសាលា​
ពិគ្រោះ​​យោបល់ និងការវិភាគជាបឋម ជាមួយ​ភាគី​
ពាក់​ព័ន្ធ​ជាតិ និងអន្តរជាតិ ទាក់ទងនឹង​ការ​ស្រាវជ្រាវ​
របស់​ខ្លួន ស្តីពីចក្ខុវិស័យប្រទេសកម្ពុជាឆ្នាំ​២០៣០។ 
លទ្ធ​ផល​​បានបង្ហាញឱ្យឃើញថា ការ​សម្រេច​បាននូវ​
គោល​​ដៅ​​ឆ្នាំ២០៣០ គឺជាកិច្ចការ​ប្រកប​ដោយ​មហិច្ឆតា​
មួយ ក្នុងពេលដែលមានបញ្ហាប្រឈមផ្នែកភូមិសាស្ត្រ
នយោបាយ និងការប្រែប្រួលយ៉ាងរហ័សនៃបរិយាកាស​
សេដ្ឋកិច្ចក្នុងតំបន់ និងពិភពលោក។ ការសម្រេចបាន​
ឋានៈជា ប្រទេសមានចំណូលមធ្យមកម្រិតខ្ពស់ គឺ​
ទាមទារ​ឱ្យមាន ការធ្វើកំណែទម្រង់ស៊ីជម្រៅ ជាច្រើន 

ដើម្បី​ដោះស្រាយឧបសគ្គធំៗ ដែលរារាំងដល់កំណើន 
និង​​ការ​អភិវឌ្ឍរយៈពេលវែង។

អ្នកចូលរួមក្នុងសន្និសីទចក្ខុវិស័យនៅឆ្នាំនេះ មាន​
មតិឯកភាព ក្នុងការដាក់ឱ្យមានគោលដៅ​បន្ថែម​​​ចំនួន​ 
ពីរទៀតដែលត្រូវបំពេញ ដើម្បីធ្វើឱ្យ​ក​ម្ពុជា​​​សម្រេច​​
បាននូវចក្ខុវិស័យឆ្នាំ២០៣០។ គោល​ដៅ​ទី​​មួយ 
ដើម្បីសម្រេចចក្ខុវិស័យឆ្នាំ២០៣០ យ៉ាង​​ពិត​​​ប្រា​កដ​​  
និងប្រកបដោយនិរន្តរភាព កម្ពុជាមិនត្រូវ​គិត​ត្រឹម​ត​ែ​ 
ធ្វើយ៉ាងណា ឱ្យមានកំណើនសេដ្ឋកិច្ចនោះ​ទេ។ ផ្ទុយ 
ទៅវិញ កម្ពុជាត្រូវតែធានាថា កំណើន​នោះ​គឺ​ប្រកប 
ដោយភាពធន់ និរន្តរភាព និងបរិយាបន្ន។ ការ​​ផ្តល់​
អាទិភាពលើគោលនយោបាយ ដែលរួមបញ្ចូល​ទាំងស្ត្រី 
និងជនពិការ តាមរយៈការប្រយុទ្ធប្រឆាំងនឹងការរើស
អើង​​​ក្នុងការជ្រើសរើសបុគ្គលិក និងការដំឡើងតួនាទី 
តាម​រយៈ​ការផ្តល់ប្រាក់ឧបត្ថម្ភថែទាំកុមារ និងការ​ធានា​​
បាននូវ ប្រាក់ឈ្នួលខ្ពស់ និងសន្តិសុខនៅកន្លែងធ្វើការ 
នឹងធ្វើឱ្យកម្លាំងពលកម្មរបស់ប្រទេសកម្ពុជា មាន​ភាព​ 
រឹងមាំ​នាពេលអនាគត។ គោលដៅទីពីរ កម្ពុជា​មិន​​
ត្រូវផ្តល់​អាទិភាព ​ចំពោះតែការសម្រេចឱ្យបាននូវ​
ចក្ខុវិស័យឆ្នាំ​២០៣០ ប៉ុណ្ណោះទេ ប៉ុន្តែត្រូវកសាង​
មូលដ្ឋាន​គ្រឹះរបស់ខ្លួន សម្រាប់វឌ្ឍនភាពនាពេល​
អនាគត ឆ្ពោះទៅសម្រេចបាននូវឋានៈជាប្រទេស​
មានចំណូលខ្ពស់នៅឆ្នាំ២០៥០ផងដែរ។ ការគិត​
គូរបែបនេះ នឹងនាំឱ្យប្រទេសកម្ពុជា​ជៀស​ផុត​ពី​អន្ទាក់​
នៃ​ប្រទេសមានចំណូលមធ្យម ដែលប្រទេស​ជា​ច្រើន​​
ជុំវិញ​ពិភពលោក ធ្លាប់បានជួបប្រទះ។ គោល​ដៅ​​
ទាំង​ពីរ​នេះ ក៏នឹងតម្រូវឱ្យមានការយកចិត្ត​ទុក​ដាក់​
ជានិច្ច ក្នុងការពង្រឹងមូលដ្ឋានគ្រឹះនៃមូលធន​មនុស្ស 
និង​​ស្ថាប័នប្រកបដោយនិរន្តរភាព ដែលគាំទ្រ​ដល់​ការ​
អភិវឌ្ឍ​រយៈពេលវែង។

កំណើន ផសស និងការរួមចំណែកខាងការផ្គត់ផ្គង់ ចន្លោះឆ្នាំ២០១០ ទៅ ២០២៣  (ពីមួយឆ្នាំទៅមួយឆ្នាំ ជាភាគរយ)

លទ្ធផលនៃសន្និសីទនេះ បានសម្រេចចេញជា​
អាទិភាព​កំណែទម្រង់គន្លឹះចំនួន ៧ ដែលមានសារៈ​
សំខាន់​​ សម្រាប់ការគាំទ្រដល់ការអនុវត្តយុទ្ធសាស្ត្រ​ 
បញ្ច​កោណ​​របស់រាជរដ្ឋាភិបាល ព្រមទាំងចក្ខុវិស័យ​
ប្រទេស​កម្ពុជា​ឆ្នាំ២០៣០ និងឆ្នាំបន្តបន្ទាប់ទៀត។

អាទិភាពទី១៖ ការដោះស្រាយផលប៉ះពាល់នៃ​វិបត្តិ​
សេដ្ឋកិច្ច ដែលបណ្ដាលមកពីជំងឺរាតត្បាតកូវីដ-១៩ 
ដោយ​អនុវត្តគោលនយោបាយអាទិភាពរយៈពេលខ្លី
●	 ការផ្តល់កម្មវិធីសិក្សាបំប៉នបន្ថែមនានា នឹង​ដោះ​

ស្រាយ​បញ្ហានូវ ការបាត់បង់​ឱកាស​សិក្សា​របស់​សិស្ស 
ដោយសារតែការបិទសាលារៀន អស់រយៈពេល​យូរ​
ក្នុងអំឡុងពេលជំងឺរាតត្បាត។ អាទិភាពមួយទៀតគឺ​
ការដោះស្រាយបញ្ហាបោះបង់ការសិក្សា ដែលកំពុង​
តែ​កើន​ឡើងនាពេលថ្មីៗនេះ ដើម្បីគាំទ្រដល់កម្លាំង​
ការងារនាពេលអនាគតរបស់កម្ពុជា ឱ្យបន្តទទួល​
បាន​ការអប់រំ។

●	 ការបន្តអភិវឌ្ឍកម្មវិធីគាំពារសង្គម នឹងអាចកាត់​
បន្ថយ​​ផលប៉ះពាល់ពីភាពក្រីក្រ។

●	 កម្ពុជា​ចាំបាច់ត្រូវធានាឱ្យបាននូវ ការវិនិយោគផ្ទាល់​
ពី​បរទេស (FDI) ក្នុងវិស័យកម្មន្ដសាលឱ្យកាន់​តែ​​
ច្រើន​ថែមទៀត និងត្រូវកំណត់ទីតាំង​របស់​ខ្លួន​ជា​ថ្មី 
នៅក្នុងខ្សែចង្វាក់ផ្គត់ផ្គង់​ពិភពលោក។ កម្ពុជា​អាច​
នឹងធ្វើយ៉ាងនេះបាន ដោយការ​បន្ត​បង្កើននូវ​ភាព​
ប្រកួត​ប្រជែងជាបន្ទាន់ តាមរយៈ​ការធ្វើ​កំណែ​ទម្រង់ 
និង​បង្ហាញពីការប្តេជ្ញាចិត្តដែលអាចជឿ​ទុក​ចិត្ត​បាន 

ចំពោះកិច្ចខិតខំប្រឹងប្រែង ក្នុងការធ្វើ​កំណែ​ទម្រង់​
ជាបន្តទៀត ទៅលើបទប្បញ្ញត្តិអាជីវកម្ម ហេដ្ឋា​
រចនាសម្ព័ន្ធ កម្លាំងពលកម្មជំនាញ និងការ​ពង្រឹង​
ស្តង់ដា​របរិស្ថាន និងការងារ។

អាទិភាពទី២៖ ការលើកកម្ពស់ស្ថាប័នប្រកបដោយ​
គណនេយ្យភាព និងបរិយាបន្ន ដើម្បីផ្តល់សេវា​
សាធារណៈ​ប្រកបដោយប្រសិទ្ធភាព និងគុណភាពខ្ពស់
●	 ការបង្កើតរដ្ឋាភិបាលប្រកបដោយ គណនេយ្យភាព 

និង​បរិយាបន្ន ទាមទារឱ្យមានការអភិវឌ្ឍសមត្ថភាព​
របស់ស្ថាប័ន ដើម្បីឱ្យស្ថាប័នអាចរៀបចំដំណើរការ​
បាន​ល្អក្នុងការបង្កើត ការអនុវត្ត និងការវាយតម្លៃ​
គោល​នយោបាយ និងផលប៉ះពាល់តាមទស្សនៈ​
ផ្សេងៗ​គ្នា។

●	 ការបង្កើតប្រព័ន្ធគ្រប់គ្រងទិន្នន័យ ប្រកបដោយ​គុណ​
ភាព គឺជាកត្តាសំខាន់សម្រាប់ការតាក់តែង​គោល​​
នយោបាយប្រកបដោយប្រសិទ្ធភាព។ លក្ខ​ណៈ​​ 
ចាំបាច់នៃការគ្រប់គ្រងទិន្នន័យ រួមមាន ការ​កំណត់​​ 
និយមន័យសមត្ថភាព និង​ការ​អនុវត្ត​​ការងារ​របស់​
មន្ត្រី​រដ្ឋាភិបាល ការ​ប្រមូល​ទិន្ន​ន័យ​សេដ្ឋកិច្ច​-​សង្គម​
សំខាន់ៗ​ជាប្រព័ន្ធ និងការ​តាម​ដាន និង​វាយ​​តម្លៃ​
ការ​​អនុវត្ត​គោល​នយោបាយ​ជា​​ធរមាន​​ ដែល​​​មាន​
លក្ខណៈ​ហ្មត់ចត់​ជាងមុន។

●	 ការប្រើប្រាស់ទិន្នន័យ និងឧបករណ៍រង្វាយតម្លៃដើម្បី​
វាស់វែង​ផលប៉ះពាល់នៃការចែកចាយ តាមរយៈ​ការ​​ 
ប្រមូលទិន្នន័យ ដែលមានស្តង់ដារទាក់ទង​នឹង​​តម្រូវ​
ការរបស់គ្រួសារមានចំណូលទាប និង​ក្រុម​ងាយ​​រង 
ហានិភ័យ នឹងជួយឱ្យប្រទេស​កម្ពុជា​​សម្រេច​បាន 
នូវគោលដៅអភិវឌ្ឍន៍ ប្រកប​ដោយ​បរិយាបន្ន​របស់​ 
ខ្លួន។ ទិន្នន័យដទៃទៀត ដែល​បាន​មក​ពី​​អង្គការ​
មិន​មែន​រដ្ឋាភិបាល អង្គការ​អន្តរជាតិ និង​យន្តការ​
គណនេយ្យភាពសង្គម គួរតែត្រូវ​បាន​ដាក់​បញ្ចូល​ជា​ 
ប្រចាំ និងជាប្រព័ន្ធដើម្បីជូនជា​ព័ត៌មាន​សម្រាប់ការ​
តាក់តែងគោលនយោបាយ។

●	 ការលើកកម្ពស់ សេវាអេឡិចត្រូនិក និងការធ្វើ​
ឌីជីថលនីយកម្ម​នូវ កម្មវិធីទំនាក់ទំនងពីរដ្ឋាភិបាល​
ទៅ​ប្រជាពលរដ្ឋ ដូចជាកម្មវិធីគាំពារសង្គមជាដើម 
ក៏​នឹងផ្តល់នូវមូលដ្ឋានគ្រឹះ ធ្វើឱ្យ​រដ្ឋាភិបាលកាន់​តែ​​
មានភាពវៃឆ្លាត និងមានប្រសិទ្ធភាព​ជាងមុន​ផង​
ដែរ។ លើសពីនេះ ឌីជីថលភាវូបនីយកម្មក៏អាច 
លើក​កម្ពស់​តម្លាភាព និងអាចឱ្យអ្នកតាក់តែងគោល​
នយោបាយ​ប្រើប្រាស់វិធីបង្កើតទិន្នន័យ និងការវិភាគ​
បាន​ទាន់​ពេលវេលា និងឆាប់រហ័ស។

អាទិភាពកំណែទម្រង់គន្លឹះ ​
​
​៧ចំណុច៖



អាទិភាពទី៣៖ ការពង្រឹង និងពង្រីកប្រព័ន្ធគាំពារ​
សង្គម
●	 ការធានាបាននូវវឌ្ឍនភាពប្រកបដោយសមធម៌ ក្នុង​

ការ​ឆ្ពោះទៅសម្រេចចក្ខុវិស័យឆ្នាំ២០៣០ ទាមទារ​
ឱ្យ​មានគោលដៅលើសពីកំណើនសេដ្ឋកិច្ច និង​ត្រូវ​
ផ្តោតលើការបែងចែកឡើងវិញនូវភាគលាភ​ដែល​ត្រូវ​
កំណត់​ដោយរដ្ឋាភិបាល។ គោលដៅ​នេះ​អាចធ្វើ​ទៅ​
ប​ា ន ដោយការពង្រឹងវឌ្ឍនភាពដ៏រឹងមាំដែលកម្ពុជា
បាន​ធ្វើរួចមកហើយ ទៅលើការអភិវឌ្ឍប្រព័ន្ធគាំពារ​
សង្គម ដោយការពង្រីកបរិមាណ ឱ្យកាន់តែទូលំ​
ទូលាយ និងគុណភាពឱ្យកាន់តែល្អប្រសើរ។

●	 ការប្រមូលចំណូលពន្ធកាន់តែមានប្រសិទ្ធភាព តាម​​
រយៈ​ការផ្លាស់ប្តូរគោលនយោបាយ និង​ការ​កែ​លម្អ​​​
ការ​​គ្រប់គ្រងច្បាប់ពន្ធដារ នឹងអាច​ពង្រីក​មូល​ដ្ឋាន​
ពន្ធ និងបង្កើនប្រាក់​ចំណូល​បន្ថែម។ សំណើ​ទាំង​​
នេះ គឺស្របតាមលក្ខណៈនៃវឌ្ឍនភាពផ្នែក​ស្ថាប័ន​
ជា​ទូទៅ ដែលកម្ពុជាត្រូវមាន ដើម្បីឈានទៅរក​
ស្តង់ដារ​ជីវភាពរស់នៅ មាន​ចំណូល​មធ្យម​កម្រិត​
ខ្ពស់ និងចំណូលខ្ពស់។

●	 ការអនុម័តគោលនយោបាយមួយចំនួន របស់​
រដ្ឋាភិបាល​ដែលមានគោលដៅដើម្បីគាំពារ និងគាំទ្រ​
គ្រួសារមានចំណូលទាប ទាំងនៅទីជនបទ និង​
ទីក្រុង គឺជាការចាំបាច់ដើម្បីកសាងមូលធនមនុស្ស 
និង​លើកទឹកចិត្តឱ្យមានឆន្ទៈ ក្នុងការធ្វើនវានុវត្តន៍ 
ក្នុង​ចំណោមកម្មករ និងសហគ្រាសខ្នាតតូច។

●	 គោលនយោបាយពាក់ព័ន្ធទំាងអស់ គួរតែផ្តល់​
អាទិ​ភាព​ដល់ការធានាឱ្យ គ្រួសារមានចំណូលទាប 
អាច​​​ទទួលបាននូវសេវាកម្មចាំបាច់នានា ដូចជា 
អាហារ​​​គ្រប់គ្រាន់ ការថែទាំកុមារ ការអប់រំ លំនៅ​
ឋាន ការ​ថែទាំសុខភាព និងសន្តិសុខសង្គម ដែល​
ជា​មូលដ្ឋានគ្រឹះ សម្រាប់ការអភិវឌ្ឍមូលធន​មនុស្ស​
ប្រកប​ដោយ​ប្រសិទ្ធភាព។

អាទិភាពទី៤៖ ការវិនិយោគលើធនធានធម្មជាតិ​
របស់​​ប្រទេសកម្ពុជាប្រកបដោយនិរន្តរភាព ដើម្បីធានា​
បាន​​នូវកំណើន និងការអភិវឌ្ឍរយៈពេលវែង
●	 និរន្តរភាពបរិស្ថាននិងអព្យាក្រឹតភាពកាបូន ត្រូវតែ​

កើត​ឡើង ទន្ទឹមគ្នាជាមួយ​នឹងតម្រូវការ​កំណើន​​
សេដ្ឋកិច្ច ដើម្បីទ្រទ្រង់ជីវភាពរស់នៅរបស់ប្រជាជន
កម្ពុជា​ភាគច្រើន ដែលរស់នៅតំបន់ជនបទ ហើយ​
ពឹង​​ផ្អែក​លើវិស័យកសិកម្ម និងធនធានធម្មជាតិ។

●	 ការធ្វើបរិវត្តកម្មទៅរកថាមពលស្អាត និង​កកើត​ឡើង​
វិញ​សម្រាប់សេដ្ឋកិច្ចបៃតង ត្រូវតែគិតគូរ​ដល់​​គ្រួសារ​

នៅ​ទីជនបទ និងសហគ្រាសខ្នាតតូច ដែល​មាន​ស្ត្រី​
ដើរ​​តួនាទីសំខាន់។

●	 ការបណ្ដុះបណ្ដាលជំនាញបៃតង គួរតែត្រូវបាន
បញ្ជ្រាបនៅក្នុងប្រព័ន្ធអប់រំផ្លូវការ និងក្រៅប្រព័ន្ធ 
ហើយ​ត្រូវផ្តោតលើអ្នកដែលមានការអប់រំ និងជំនាញ​
មាន​កម្រិត។

●	 ការឈានទៅសម្រេច ចក្ខុវិស័យឆ្នាំ​២០៣០ ត្រូវតែ
បញ្ចូលទៅក្នុងការធ្វើទំនើបកម្ម​សង្គម និង​វឌ្ឍនភាព​ 
បរិស្ថាន។ ប្រសិនបើតម្រូវការសង្គម និង​​មហិច្ឆតា​ 
បរិស្ថាន​ទាំង​​​នេះ មិនត្រូវបានបំពេញទេនោះ ការ​
ឈាន​​​​ទៅ​​សម្រេច​​​ចក្ខុវិស័យឆ្នាំ២០៣០ នឹង​​ក្លាយ​​​ជា 
​​សមិទ្ធ​ផល​​​មួយ​ដែលមិន​មានភាព​ពេញ​លេញ។

អាទិភាពទី៥៖ ការបន្តពង្រីក កែលម្អ និងធ្វើ​
ពិពិធកម្មវិស័យកម្មន្ដសាល មានសារៈសំខាន់សម្រាប់​
ភាព​ជោគជ័យផ្នែកសេដ្ឋកិច្ចរបស់កម្ពុជា
●	 វិស័យកម្មន្ដសាលនៅតែជាគន្លឹះ ក្នុងការសម្រេច​

បាននូវកំណើន និងមហិច្ឆតានៃការអភិវឌ្ឍរបស់​​ 
ប្រទេស​​កម្ពុជា ព្រោះ​វាបានផ្តល់នូវកំណើន​ប្រកប​
ដោយ​​​និរន្តរភាព តាមរយៈសកម្មភាពទ្រង់ទ្រាយធំ។ 
បច្ចុប្បន្ន​​នេះ កម្ពុជាមានឱកាសដ៏សំខាន់ក្នុង​ការ​​
ពង្រីក ការ​ធ្វើ​​ពិពិធកម្ម និងការកែលម្អ​វិស័យ​កម្មន្ដ​​​
សាល​​​​របស់​ខ្លួន ដោយទាញ​យកផល​ប្រ​យោជន៍​
ពី​អាជីវកម្ម​ ដែល​​​កំពុង​ចាក​ចេញ​ពី​ប្រទេស​​ចិន 
ដោយ​សារ​តម្លៃ​ពលកម្ម​​​​កើន​ឡើង និង​ក្រុម​ហ៊ុន​
អាជីវកម្មជាច្រើន​ ដែល​​​​កំពុង​ព្យាយាម​ធ្វើពិពិ​ធ​កម្ម​
ខ្សែចង្វាក់ផ្គត់ផ្គង់​របស់​​​ពួកគេ។ កម្ពុជា​គួរ​តែ​​មាន​​​ 
គោល​ដៅពង្រីក​ចំណែក​​​របស់ខ្លួន នៅ​ក្នុង​វិស័យ​​​
កម្មន្តសាលសកល​ ឱ្យ​បាន​​កាន់តែធំ និងមាន​
លក្ខណៈ​​ទំនើប​បន្ថែមទៀត។

●	 ការកែលម្អបរិយាកាស និងបទប្បញ្ញត្តិធុរកិច្ច ការ​កាត់​
បន្ថយថ្លៃដើមអាជីវកម្ម តាមរយៈការកែលម្អហេដ្ឋា​
រចនាសម្ព័ន្ធរូបវន្តនិងភ័ស្តុភារ និងការពង្រឹងសុខភាព 
ជំនាញវិជ្ជាជីវៈ និងការអប់រំកម្លាំងពលកម្មចាប់ពី​
ការ​អប់រំកុមារតូច រហូតដល់មធ្យមសិក្សា មានសារៈ​
សំខាន់​ណាស់ ក្នុងការកែលម្អវិស័យកម្មន្ដសាល​
របស់​កម្ពុជា។

●	 បញ្ហាប្រឈមថ្មីនៅក្នុង វិស័យកម្មន្ដ​សាល​ដែល​​
ត្រូវ​ដោះស្រាយមាន ដូចជា ការកែលម្អ​ស្តង់ដា​
បរិស្ថាន និងស្ដង់ដាការងារ​ជាដើម។ សហ​រដ្ឋ​
អាម៉េរិក និងសហភាពអឺរ៉ុប ដែលនៅតែជាទីផ្សារនាំ​
ចេញ​ដ៏សំខាន់មួយសម្រាប់កម្ពុជា កំពុងតែបង្កើន​



ការ​សង្កត់ធ្ងន់ថា តើដៃគូពាណិជ្ជកម្មរបស់ខ្លួន បាន​
បំពេញ​តាមស្តង់ដាបរិស្ថាន និងស្ដង់ដាការងារមាន​
កម្រិតខ្ពស់ដែរឬទេ។ ថ្វីដ្បិតកម្ពុជាជាប្រទេសកំពុង​
អភិវឌ្ឍនៅឡើយក៏ដោយ ក៏កម្ពុជាត្រូវតែបង្ហាញ និង​​
ផ្តល់ភស្តុតាងដែលអាចជឿជាក់បានថា ខ្លួន​កំពុង​​​
មានវឌ្ឍនភាព ក្នុងការកែលម្អស្តង់ដារបស់ខ្លួន​ជា​​
បន្តបន្ទាប់។ ការធ្វើដូច្នេះ គឺស្របតាមការប្រាថ្នា​ចង់​
បាន​របស់សង្គម ដែលស្របជាមួយនឹងចក្ខុ​វិស័យ​
ឆ្នាំ២០៣០ និងចក្ខុវិស័យឆ្នាំ២០៥០ របស់​ប្រទេស​
កម្ពុជា។

អាទិភាពទី៦៖ ការធ្វើទំនើបកម្ម វិស័យកសិកម្ម​
ដោយ​មានការគាំទ្រពីរដ្ឋាភិបាលនៅតែជាកត្តាសំខាន់
●	 ផលិតកម្មកសិកម្ម បន្តផ្តល់ជាមូលដ្ឋានដ៏សំខាន់ 

សម្រាប់​ឧស្សាហកម្មកម្មន្ដសាល តាមរយៈ​ការកែច្នៃ​
កសិកម្ម។

●	 ការសម្រេចបាននូវកំណើនកសិកម្ម នៅតែជាកត្តា​
សំខាន់​ក្នុងការធានាថា កម្រិតប្រាក់ចំណូលទាំងអស់ 
គឺត្រូវបានរួមបញ្ចូល ស្របពេលដែលប្រទេសកម្ពុជា
កំពុងឆ្ពោះទៅកាន់គោលដៅចក្ខុវិស័យឆ្នាំ២០៣០។ 
ប្រជាជនដែលមានចំណូលទាបភាគច្រើន នៅតែ​
ប្រកប​របរកសិកម្ម ដូច្នេះ គំនិតផ្តួចផ្តើមនានាដែល​
ផ្ដោតគោលដៅលើផលិតកម្មកសិកម្ម នឹងផ្តល់នូវ​
ការ​អភិវឌ្ឍប្រកបដោយនិរន្តរភាព និងការងារ​ដើម្បី​​
កាត់បន្ថយភាពក្រីក្រនៅក្នុងប្រទេស។ ទោះ​​បី​​ជា​
យ៉ាង​នេះក្ដី វិស័យកសិកម្មប្រឈមមុខនឹង​បញ្ហា​ធំៗ​
ជាច្រើននៅឡើយ ជាពិសេសបញ្ហាដែល​បណ្ដាល​
មកពីភាពតានតឹងផ្នែកបរិស្ថាន និង​ការរេចរឹល ព្រម​
ទាំង​​ផលប៉ះពាល់នៃ ការប្រែប្រួល​អាកាស​ធាតុ​កាន់​
តែ​ខ្លាំងឡើង។ ដូច្នេះ ការដោះ​ស្រាយ​បញ្​ហា​ប្រឈម​
ទាំងនេះ និងការធានាឱ្យមាន​អភិបាលកិច្ចកសិកម្ម​
ប្រកបដោយបរិយាបន្ន គឺជា​គោលដៅ​សំខាន់​របស់ 
កម្ពុជា។

អាទិភាពទី៧៖ ការវិនិយោគលើការអប់រំប្រកបដោយ​
គុណភាព ការកសាងជំនាញ និង​ហេដ្ឋារចនា​សម្ព័ន្ធ​
ឌីជីថល
●	 ការអប់រំពីកម្រិតអប់រំកុមារតូច រហូតដល់កម្រិត​

មធ្យម​​សិក្សា នៅតែមានសារៈសំខាន់ក្នុងការ​សម្រេច​​​
បាន​​​នូវចក្ខុវិស័យឆ្នាំ២០៣០ និង​ការ​​អភិវឌ្ឍរយៈ​

ពេល​​វែងរបស់ប្រទេស។ ទោះ​​​ជា​​យ៉ាងណា អន្តរាគមន៍​​​ 
វ​ិស័យអប់រំ ត្រូវ​ការ​ពេល​វេលាច្រើន ដើម្បី​សម្រេច​
ចេញជា​ ផ្លែផ្កា​នៃ​ការ​វិនិយោគ។ អន្តរាគមន៍នានា 
ត្រូវតែគិតគូរពី វិសមភាពផ្នែកអប់រំ ដែល​ស្ត្រី​
ប្រឈមមុខ ក្នុងការទទួលបាននូវវគ្គបណ្តុះ​បណ្តាល 
និងការបែងចែកតាមវិស័យ ដើម្បីធានា​បាន​នូវ​
កម្លាំងពលកម្មចម្រុះ និងអាចសម្របខ្លួនបាន។

●	 ការលើកកម្ពស់គុណភាពនៃ ការអប់រំនៅគ្រប់កម្រិត 
ជា​ពិសេសការអប់រំពីកម្រិតមត្តេយ្យ រហូតដល់​ថ្នាក់​
ទី១២ គឺចាំបាច់ឱ្យមានការយកចិត្តទុកដាក់ជា​
បន្ទាន់។ បើគ្មានចំណេះដឹងមូលដ្ឋានរឹងមាំទេ ការ​
បណ្តុះ​​​បណ្តាលជំនាញ និងការអប់រំកម្រិតឧត្តម​
សិក្សា​​ នឹងមិនទទួលបានលទ្ធផលដូចការចង់បាន
នោះ​ទេ។

●	 ការអប់រំប្រកបដោយគុណភាព ក៏ផ្តល់នូវការ​គាំទ្រ​
ដ៏សំខាន់ដល់សកម្មភាព ឆ្លើយតបនឹងការប្រែប្រួល​
អាកាសធាតុរបស់រដ្ឋាភិបាលផងដែរ ដោយ​ជំរុញ​
ភាព​ធន់របស់សិស្ស គ្រួសារ និង​សហគមន៍​របស់​
ពួកគេ ដើម្បីសម្របខ្លួន និងឆ្លើយតបទៅនឹង​វិបត្តិ 
និង​​ការផ្លាស់ប្តូរសេដ្ឋកិច្ចនាពេលអនាគត។ កំណ​ែ​
ទម្រង់​ប្រព័ន្ធតាមដាននៅកម្រិតវិទ្យាល័យ គួរតែត្រូវ​
បាន​ពិចារណា ដើម្បីលើកទឹកចិត្តសិស្សឱ្យបានកាន់​
តែ​ច្រើនឱ្យបន្តការសិក្សាលើមុខវិជ្ជា វិទ្យាសាស្ត្រ 
បច្ចេកវិទ្យា វិស្វកម្ម និងគណិតវិទ្យា (STEM) និង​
ចាប់អាជីពដែលពាក់ព័ន្ធនឹង STEM ។

●	 ការលើកកម្ពស់ ឌីជីថលភាវូបនីយកម្ម អាចជំរុញ​
វិស័យ​ផលិតភាពទាំងអស់ ពីវិស័យ​កម្មន្ដសាល​
ទៅ​​​វិស័យកសិកម្ម និងវិស័យសេវាកម្ម។ ប្រទេស​
កម្ពុជា​​​​​មាន​វិស័យសេដ្ឋកិច្ចឌីជីថល ដែល​កំពុង​
រីក​ចម្រើ​ន​​​​យ៉ាងស្វាហាប់រួចមកហើយ ប៉ុន្តែ​​នៅ​​តែ​
មាន​​​​​​ចំណុច​ដែលត្រូវកែលម្អនូវ អ្វីដែលរដ្ឋាភិបាល​​​ 
អាច​ធ្វើ​​បាន ដើម្បីបង្កើន​ហេដ្ឋា​រចនា​សម្ព័ន្ធ​ឌីជីថល 
ជំ​នាញ​​​ឌីជីថល និង​អក្ខរកម្ម​ឌីជីថល និង​​បិទ​គម្លាត​​​
ឌីជី​ថល រវាង​គ្រួសារដែល​មាន​ចំណូល​​ទាប និង​
ចំណូល​​ខ្ពស់។ ការធ្វើឱ្យប្រសើរឡើង​នូវ​​ឌីជី​ថល​​
ភាវូបនីយកម្ម​របស់កម្ពុជា នឹង​មិន​ត្រឹមតែ​ធានា​​
បាន​នូវ ដំណើរ​ការ​ប្រកប​ដោយ​​បរិយាបន្ន​​​ប៉ុណ្ណោះ​
ទេ ប៉ុន្តែថែមទំាងផ្តល់​អត្ថ​ប្រយោជន៍​​សេដ្ឋកិច្ច ជា​
អតិបរមា​​​ដល់ប្រទេស​ជាតិ​​ផងដែរ។



ការអភិវឌ្ឍក្នុងដំណាក់កាលបន្ទាប់របស់កម្ពុជាកំពុងស្ថិតនៅចំណុចរបត់ដ៏សំខាន់

កម្ពុជានឹងត្រូវពឹងផ្អែកលើភាពខ្លាំងរបស់ខ្លួន ដើម្បីសម្រេចបាននូវមហិច្ឆតាចក្ខុវិស័យឆ្នាំ២០៣០របស់ខ្លួន។ ភាព​
ខ្លាំង​ទាំងនេះរួមមាន អ្នកដឹកនាំជំនាន់ថ្មីដែលមានសមត្ថភាពពេញលេញ កម្លាំងពលកម្មវ័យក្មេងដែលចេះ​បន្សាំុខ្លួន  
នគរូបនីយកម្មយ៉ាងឆាប់រហ័ស ការចាប់យកឱកាសពីខាងក្រៅ ការបន្តធ្វើសមាហរណកម្មក្នុងតំបន់ និងពិភពលោក 
កំណើន​យ៉ាងឆាប់រហ័សនៃសេដ្ឋកិច្ចក្នុងតំបន់ និងសេដ្ឋកិច្ចកំពុងលូតលាស់ថ្មី និងការចាប់យកបច្ចេកវិទ្យាថ្មីៗ។ ទន្ទឹម​
នឹង​នេះ កម្ពុជានឹងត្រូវដោះស្រាយបញ្ហាប្រឈម និងហានិភ័យសំខាន់ៗមួយចំនួន ដូចជា ការប្រែប្រួលសេដ្ឋកិច្ចសកល​
ដែល​​មិន​អាចទស្សន៍ទាយបាន ការកើនឡើងវិសមភាព ការកើនឡើងនៃការបំផ្លាញបរិស្ថាន និងការប្រែប្រួល​
អាកាសធាតុ និង​ការបណ្តុះបណ្តាលមនុស្សជំនាន់ថ្មីសម្រាប់កម្លាំងពលកម្មទំនើប។ កម្ពុជាត្រូវតែបន្តរបៀបវារៈនៃការ​
ធ្វើ​​កំណែទម្រង់រចនាសម្ព័ន្ធ និងស្ថាប័ន ដូចដែលមានចែងនៅក្នុងយុទ្ធសាស្ត្របញ្ចកោណ និងត្រូវសហការឱ្យបាន​
ជិតស្និទ្ធ​ជាមួយភាគីពាក់ព័ន្ធជាតិ និងអន្តរជាតិ រួមទាំងវិទ្យាស្ថានស្រាវជ្រាវឯករាជ្យ ដូចជា CDRI ជាដើម ដើម្បីវិភាគ 
និងកំណត់អាទិភាព​គោល​នយោបាយពាក់ព័ន្ធ។

"ការសម្រេចបាននូវការអភិវឌ្ឍសង្គម-សេដ្ឋកិច្ច ប្រកបដោយភាពធន់ និរន្តរភាព និងបរិយាបន្ន គឺជាដំណើរវែងឆ្ងាយ 
ដែលទាមទារឱ្យមានការចូលរួមជិតស្និទ្ធ ពីគ្រប់តួអង្គពាក់ព័ន្ធទាំងអស់ ការប្តេជ្ញាចិត្តខ្ពស់ កិច្ចសហការស្អិតល្មួត និងការ
តម្កល់ផលប្រយោជន៍ជាតិជាធំ។"

សុន្ទរកថារបស់ អគ្គបណ្ឌិតសភាចារ្យ អូន ព័ន្ធមុនីរ័ត្ន  ឧបនាយករដ្ឋមន្ត្រី  
រដ្ឋមន្ត្រីក្រសួងសេដ្ឋកិច្ច និងហិរញ្ញវត្ថុ ថ្លែងក្នុងពិធីបិទសន្និសីទចក្ខុវិស័យប្រទេសកម្ពុជាលើកទី១៥

សង្ខេបអនុសាសន៍គោលនយោបាយ និងសារគន្លឹះ៖

មុនការរាតត្បាតនៃជំងឺកូវីដ-១៩ កំណើនសេដ្ឋកិច្ចយ៉ាងឆាប់រហ័សរបស់កម្ពុជា បានផ្តល់មូលដ្ឋានគ្រឹះ សម្រាប់​
ការ​ឈានទៅសម្រេចបាននូវឋានៈជាប្រទេសមានចំណូលមធ្យមកម្រិតទាប (LMIC) ខណៈដែលការធ្វើពិពិធកម្ម​
សេដ្ឋកិច្ច និងអ្នកដែលមានលទ្ធភាពទទួលបានកំណើននោះ ប្រកបដោយបរិយាបន្ននៅមានកម្រិតនៅឡើយ។ 
ទោះបីជាយ៉ាងនេះក្ដី កំណើនសេដ្ឋកិច្ចនាពេលអនាគតរបស់ប្រទេសកម្ពុជា ត្រូវតែកើតចេញពីប្រភពដែលរឹងមាំ និង​
ចម្រុះ ហើយកំណើននេះដែរត្រូវបែងចែកប្រកបដោយសមធម៌ក្នុងចំណោមប្រជាពលរដ្ឋ។

បន្ថែមលើគោលដៅនៃចក្ខុវិស័យឆ្នាំ២០៣០ អ្នកចូលរួមក្នុងសន្និសីទចក្ខុវិស័យបានឯកភាពរួមគ្នាថា គោលដៅចំនួន​
ពីរ ​ខាងក្រោមនេះ ត្រូវតែសម្រេចឱ្យបានក្នុងពេលដំណាលគ្នា៖

●	 កម្ពុជាត្រូវតែធានាថា កំណើនសេដ្ឋកិច្ចនាពេលអនាគត គឺប្រកបដោយភាពធន់ និរន្តរភាព និងបរិយាបន្ន 
ដោយ​មានគោលបំណងរួមបញ្ចូលទាំងស្ត្រី និងការប្រយុទ្ធប្រឆាំងនឹងការរើសអើងយេនឌ័រ ក៏ដូចជាការ​
ដោះស្រាយ​បញ្ហាប្រឈមដែលកើតឡើងដោយសារតែការប្រែប្រួលអាកាសធាតុ។

●	 កម្ពុជាត្រូវតែកសាងមូលដ្ឋានគ្រឹះនៅពេលនេះ ដើម្បីវឌ្ឍនភាពនាពេលអនាគត ក្នុងការឆ្ពោះទៅរកការ​
ប្រែក្លាយ​ជាប្រទេសមានចំណូលខ្ពស់នៅឆ្នាំ២០៥០ ដោយជៀសវាងនូវអ្វីដែលគេហៅថា អន្ទាក់នៃប្រទេស​
មាន​ចំណូលមធ្យម។



សម្រាប់ព័ត៌មានលម្អិតផ្សេងៗទៀត  
សូមចូលទៅកាន់​គេហទំព័​រ​សន្និសីទចក្ខុវិស័យប្រទេសកម្ពុជាឆ្នាំ២០២៣ 

https://coc2023.cdri.org.kh

វិទ្យាស្ថានបណ្ដុះបណ្ដាល និង ស្រាវជ្រាវដើម្ប​ី​អភិវឌ្ឍន៍កម្ពុជា (វបសអ/CDRI) 

អាសយដ្ឋាន៖ អគារលេខ ៥៦ ផ្លូវ ៣១៥ ទួលគោក    
ប្រអប់សំបុត្រលេខ ៦២២ ភ្នំពេញ កម្ពុជា

ទូរស័ព្ទ៖ +៨៥៥ ២៣ ៨៨១​ ៣៨៤, ៨៨១ ៧០១, ៨៨១ ៩១៦, ៨៨៣ ៦០៣ 

រៀបចំដោយ 					     ក្នុងភាពជាដៃគូជាមួយ

អាទិភាពកំណែទម្រង់គន្លឹះ ៧ ចំណុច៖

●	 អាទិភាពទី១៖ ការដោះស្រាយផលប៉ះពាល់​នៃ​​
វិបត្តិ​សេដ្ឋកិច្ច ដែលបណ្ដាល​មក​ពី​ជំងឺ​រាតត្បាត​
កូវីដ-១៩ ដោយអនុវត្ត​អាទិភាព​រយៈពេលខ្លី ដូចជា 
ការបង្កើតថ្នាក់សិក្សាបំប៉នបន្ថែម ការផ្តល់កម្មវិធី​
គាំពារ​សង្គមឱ្យបានកាន់តែច្រើន និងការទទួល​បាន​
ការវិនិយោគផ្ទាល់ពីបរទេស (FDI) បន្ថែមទៀត​ក្នុង​
វិស័យកម្មន្ដសាល។

●	 អាទិភាពទី២៖ ការលើកកម្ពស់ស្ថាប័នប្រកបដោយ​
គណនេយ្យភាព និងបរិយាបន្ន ដើម្បីផ្តល់​សេវា​
សាធារណៈ​ប្រកបដោយប្រសិទ្ធភាព និងមាន​
គុណភាព​ខ្ពស់ តាមរយៈការធ្វើស្តង់ដានៃការប្រមូល
ទិន្នន័យ និងការកែលម្អការគ្រប់គ្រងទិន្នន័យ។

●	 អាទិភាពទី៣៖ ការពង្រឹង និងពង្រីកប្រព័ន្ធគំាពារ​
សង្គម ដោយការកែលម្អច្បាប់ពន្ធដារ ដើម្បីបង្កើន​
ប្រាក់​ចំណូលរបស់រដ្ឋាភិបាល និងការធានាឱ្យ​
គ្រួសារ​ដែលមានចំណូលទាប អាចទទួលបាននូវ​
សេវាកម្មមូលដ្ឋាន។

●	 អាទិភាពទី៤៖ ការវិនិយោគលើ វិស័យធនធាន​
ធម្មជាតិ​របស់កម្ពុជាប្រកបដោយនិរន្តរភាព ដើម្បី​
ធានា​​បាន​នូវកំណើន និងការអភិវឌ្ឍរយៈពេលវែង 
តាម​​រយៈការពង្រីកថាមពលស្អាត និង​កកើត​​ឡើង​
វិញ និងការអភិរក្សបរិស្ថាន ដើម្បី​គាំទ្រដល់​ប្រជាជន​

កម្ពុជា​​មួយចំនួនធំ ដែលពឹងផ្អែកខ្លាំងលើវិស័យ​
កសិកម្ម។

●	 អាទិភាពទី៥៖ ការបន្តពង្រីក កែលម្អ និង​ធ្វើ​
ពិពិធកម្មវិស័យកម្មន្ដសាល ដោយចាប់យកឱកាស​
នានា​ក្នុងវិស័យកម្មន្ដសាល ដែលកំពុងចាកចេញ​
ពីប្រទេសចិន និងពង្រឹងបទប្បញ្ញត្តិអាជីវកម្ម​របស់​
រាជ​រដ្ឋាភិបាល ដើម្បីឆ្លើយតបនឹង តម្រូវការជា​
អន្តរជាតិ ក្នុងការធ្វើឱ្យប្រសើរឡើងថែមទៀតនូវ​ការ​
ការ​ពារសិទ្ធិការងារ និងបរិស្ថាន។

●	 អាទិភាពទី៦៖ ការធ្វើទំនើបកម្មវិស័យកសិកម្ម 
ដោយ​​មាន​​ការគាំទ្រពីរាជរដ្ឋាភិបាល ដោយផ្តល់​ការ​
គាំទ្រ​ពីរាជរដ្ឋាភិបាលចំពោះការ​កែច្នៃ​កសិកម្ម និង​
ការ​កាត់បន្ថយការរេចរឹល និងភាពតានតឹងផ្នែក​
កសិកម្ម។

●	 អាទិភាពទី៧៖ ការវិនិយោគលើការអប់រំប្រកបដោយ​
គុណភាព ការកសាងជំនាញ និងហេដ្ឋារចនាសម្ព័ន្ធ​
ឌីជីថល ដោយធ្វើកំណែទម្រង់ប្រព័ន្ធតាមដាន​ថ្នាក់​
មធ្យមសិក្សា ការប្រយុទ្ធប្រឆាំងនឹងភាពលម្អៀង​
ចំពោះ​ស្ត្រីដែលចូលរួមក្នុងវិស័យមួយចំនួន ដូចជា 
STEM និងការបង្កើតថ្នាលឌីជីថលដែលបង្កើន​
ទំនាក់​ទំនងរវាងរដ្ឋាភិបាល និង​ប្រជាពលរដ្ឋ។


